
உழுதுவந் துற்ற மாட்டின் 

உடல்நலி வுணர்ந்தோம் பாதே 

பழுதுவந் துற்ற தேர்ர்ந்தோர் 

பணிந்திடப் பரிந்து பார்த்துத் 

தொழுதுவந் துற்ற தோழன், 

'துலங்கும் வான் மதியாய்த் தோன்றும் 

பொழுதுவந் துற்ற தல்லிப் 

பூவெதிர் புகநா' மென்றான் .



வண்டுவிட் டிறங்காக் கூந்தல் 

வளர்பிறை நுதலி, வாழைத் 

தண்டுவிட் டிறங்காப் பூப்போல் 

தன்கையைக் கூப்பித் தாங்கும் 

திண்டுவிட் டிறங்காப் பாயைத் 

திண்ணையில் விரித்தாள் தேசைக் 

கண்டுவிட் "டறங்காத் துன்னில்

கமலமாய்க் கமழ்க!" வென்றேன்.



மிஞ்சிற்று, மாவில் மேவும் 

மென்தளிர் தனையே மேனி!

விஞ்சிற்று, வெருவ வென்ற 

வில்லையே புருவம்; விண்ணின் 

மஞ்சுற்று மகிழும் கான் வாழ் 

மயிலன்னாள் மதர்வி ழிக்கன் 

றஞ்சிற்று போலு மம்மா! 

அரவிந்த மலர்கள் தாமே!



"நூலில்லை யெனவே நோற்றோர்

நுவலினும், நொய்தற் கூரில்

மாலில்லை; மறுகச் செய்யும் 

மாற்றாந்தாய் மனமு மில்லை;

'காலில்லை' யென்பார் கூடக்

கதியில்லோ ராகா தென்றும் 

'பாலில்லை' யென்ன  தட்டுப் 

பசியில்லா துணுமூ" ரென்றாள்.

